
MINTAQA IQTISODIYOTINI 
RIVOJLANTIRISHDA XUSUSIY 
TADBIRKORLIKNI O‘RNI

Ergasheva Dilnoza Anvar qizi 
Termiz iqtisodiyot va servis universiteti 
Iqtisodiyot ta’lim yo‘nalishi 2-kurs talabasi
edilnoza06@gmail. Com

Ilmiy rahbar: 
Absamatov Asqar Ergashovich 
Phd, Termiz iqtisodiyot va servis universiteti
v.b. dotsenti, Moliya va turizm kafedrasi

Annotatsiya: Mazkur maqolada mintaqa iqtisodiyotini barqaror rivojlantirishda xususiy tadbirkorlikning tutgan o‘rni, 
uning tashkiliy-huquqiy asoslari hamda mavjud muammolar tahlil qilingan. Statistik ma’lumotlar asosida kichik biznes 
va mikrofirmalar faoliyatining dinamikasi, ishbilarmonlik muhiti, investitsiyaviy imkoniyatlar va davlat tomonidan 
ko‘rsatilayotgan qo‘llab-quvvatlash choralari o‘rganilgan. Shuningdek, marketing strategiyalari, moliyaviy vositalar va 
xalqaro tajribalar bilan qiyosiy tahlil asosida xususiy sektor samaradorligini oshirishga qaratilgan amaliy takliflar ishlab 
chiqilgan.

Kalit soʻzlar: xususiy sektor, tadbirkorlik, mintaqaviy iqtisodiyot, kichik biznes, ishbilarmonlik muhiti, iqtisodiy rivojlanish, 
soliq imtiyozlari, investitsiya, davlat qo‘llab-quvvatlovi.
Abstract: This article analyzes the role of the private sector in ensuring sustainable regional economic development, 
with a focus on its organizational and legal foundations. Using statistical data, the study examines the dynamics of 
small businesses and micro-enterprises, the business environment, investment opportunities, and government support 
measures. Comparative analysis with international practices is used to develop practical recommendations aimed at 
enhancing the effectiveness of the private sector through improved marketing strategies and financial instruments.

Key words: private sector, entrepreneurship, regional economy, small business, business environment, economic 
development, tax incentives, investment, government support.
Аннотация: В данной статье рассматривается роль частного предпринимательства в устойчивом развитии 
региональной экономики, а также правовые и организационные аспекты его функционирования. На основе 
статистических данных проведён анализ динамики деятельности малых предприятий и микрофирм, состояния 
деловой среды, инвестиционного климата и мер государственной поддержки. Кроме того, на основе сравнительного 
анализа с международным опытом предложены практические рекомендации по повышению эффективности 
частного сектора с учетом маркетинговых и финансовых стратегий.

Ключевые слова: частный сектор, предпринимательство, региональная экономика, малый бизнес, деловая среда, 
экономическое развитие, налоговые льготы, инвестиции, государственная поддержка.

K I R I S H
Bugungi kunda respublikamizda iqtisodiyotning lokomotivi sifatida kichik biznes va tadbirkorlikni 

rivojlantirishga alohida e’tibor qaratilmoqda. Kichik biznes va xususiy tadbirkorlik zamonaviy bozor iqtisodiyoti 

sharoitida iqtisodiy faollikni oshirish, ish o‘rinlarini ko‘paytirish, aholi bandligini ta’minlash va ijtimoiy barqarorlikni 
mustahkamlashda hal qiluvchi rol o‘ynamoqda. Shu sababli, ushbu yo‘nalishni rivojlantirishga davlatimiz 
iqtisodiy siyosatining strategik vazifasi sifatida qaralmoqda.

Mamlakatda qabul qilinayotgan qonunlar, Prezident farmon va qarorlari, hukumat dasturlari aynan kichik 
biznes subyektlarini har tomonlama qo‘llab-quvvatlash, ularning huquqiy, iqtisodiy va tashkiliy asoslarini 
mustahkamlashga yo‘naltirilgan. Bu esa kichik tadbirkorlik subyektlarining milliy iqtisodiyotdagi ulushi va rolining 
tobora ortib borishiga xizmat qilmoqda. Ushbu soha nafaqat iqtisodiy o‘sish sur’atlarini jadallashtirishda, balki 
hozirgi davr uchun dolzarb hisoblangan yangi ish o‘rinlarini yaratish, aholini ish bilan ta’minlash va turmush 
darajasini oshirish masalalarini hal etishda ham muhim o‘rin tutmoqda.

Tadbirkorlik faoliyati (kichik tadbirkorlik) — tadbirkorlik subyektlari tomonidan qonun hujjatlariga muvofiq 
amalga oshiriladigan, o‘zi tavakkal qilib va o‘z mulkiy javobgarligi ostida daromad (foyda) olishga qaratilgan 
tashabbuskorlik faoliyatidir. Shu nuqtai nazardan, kichik tadbirkorlikni qo‘llab-quvvatlash nafaqat iqtisodiy 
samaradorlikni oshiradi, balki ijtimoiy-iqtisodiy muvozanatni ta’minlashda ham asosiy vositalardan biri 
hisoblanadi.

M A V Z U G A  D O I R  A D A B I Y O T L A R  T A H L I L I
Kichik biznes va xususiy tadbirkorlik iqtisodiyotning muhim tarkibiy qismi sifatida ilmiy doiradagi 

tadqiqotlarda keng yoritib kelinmoqda. So‘nggi yillarda bu yo‘nalishda olib borilgan tadqiqotlar, xususan, 
O‘zbekiston sharoitida kichik tadbirkorlikning iqtisodiy barqarorlikni ta’minlashdagi roli va uni davlat tomonidan 
qo‘llab-quvvatlash mexanizmlarini chuqur o‘rganishga qaratilgan.

O‘zbekiston Respublikasi Prezidenti huzuridagi Iqtisodiy tadqiqotlar va islohotlar markazi (CER) tomonidan 
e’lon qilingan “Kichik biznes va xususiy tadbirkorlikni rivojlantirish bo‘yicha tahliliy sharh”da kichik korxonalar 
sonining o‘sishi, ularning sektorlar bo‘yicha taqsimoti va investitsiya oqimlariga ta’siri bo‘yicha muhim statistik 
tahlillar berilgan. Mazkur tahlilda kichik biznesning ayniqsa, xizmat ko‘rsatish va savdo sohalarida yuqori 
sur’atda o‘sayotganligi qayd etilgan (CER, 2022).

Xodiyev B.Yu. va boshqalar o‘zlarining “Kichik biznes va xususiy tadbirkorlik” nomli o‘quv qo‘llanmasida 
kichik tadbirkorlikning tashkiliy-huquqiy shakllari, uning iqtisodiy funksiyalari va rivojlanish bosqichlari haqida 
asosli ilmiy tushunchalar berganlar. Mualliflar kichik biznesni bozor iqtisodiyotining moslashuvchan, tez 
rivojlanishga moyil va zamonaviy bozor talablariga moslashuvchi elementi sifatida baholaydilar (Xodiyev va 
boshq., 2010).

Yana bir muhim ilmiy manba sifatida Moliya instituti professori A.Ch. Boboyevning tadqiqotida kichik biznes 
rivojining nazariy asoslari, uni rag‘batlantirishga qaratilgan fiskal va moliyaviy choralar chuqur yoritilgan. Muallif 
kichik tadbirkorlikni rivojlantirishda hududiy infratuzilmaning mavjudligi, soliq yukining engillashtirilishi va kredit 
resurslariga kirish imkoniyati asosiy omillar ekanini ta’kidlaydi (Boboyev, 2012).

Xalqaro miqyosdagi tajribalarni o‘rganish ham ushbu sohani chuqur anglashga xizmat qiladi. Masalan, 
David Smallbone va Friederike Welter tomonidan olib borilgan tadqiqotlarda Sharqiy Yevropa va Markaziy 
Osiyo mamlakatlarida kichik biznesni rivojlantirishning institutsional sharoitlari, regulyator muhit va kreditga 
ega bo‘lish imkoniyatlari o‘rganilgan. Ular kichik biznesning muvaffaqiyati ko‘p jihatdan davlat siyosatining izchil 
qo‘llab-quvvatlovchi mexanizmlariga bog‘liq ekanini asoslaydilar (Smallbone & Welter, 2001).

Jahon banki tomonidan 2023-yilda chop etilgan “Uzbekistan Country Private Sector Diagnostic” 
hujjatida ham kichik biznes subyektlarini moliyaviy qo‘llab-quvvatlash, xususiy sektorni rag‘batlantirish va 
soliq tartibotlarini soddalashtirish borasida amaliy tavsiyalar berilgan. Ushbu tahlillar kichik biznesni milliy 
iqtisodiyotning innovatsion va barqaror rivojlanishida muhim omil sifatida qarash zarurligini ko‘rsatadi.

Surxandaryo viloyatida faoliyat yuritayotgan kichik korxona va mikrofirmalar soni 2025-yil 1-yanvar holatiga 
19,1 mingtani tashkil etib, o‘tgan yilning shu davriga nisbatan 1,5 mingtaga yoki 7,2 %ga kamaygan. Kichik 
tadbirkorlik subyektlarining soni har 1000 aholiga 8,8 birlikni tashkil qildi.

So‘nggi yillarda O‘zbekiston Respublikasi Prezidenti tomonidan kichik tadbirkorlik subyektlarini qo‘llab-
quvvatlash hamda ishbilarmonlik muhitini sifat jihatdan yaxshilash bo‘yicha qabul qilingan qaror va farmonlar, 
shuningdek, bu sohaga berilayotgan katta e’tibor natijasida 2020–2024-yillarning yanvar–dekabr oylari 
davomida jami 25 291 ta kichik korxona va mikrofirma tashkil etildi.

Yangi tashkil etilgan kichik korxona va mikrofirmalar sohalar kesimida tahlil qilinganda, eng ko‘p subyektlar 
savdo sohasida – 8 935 (yoki 35,3 %) ta, sanoat sohasida – 5 252 (yoki 20,8 %) ta, qishloq, o‘rmon va baliqchilik 
xo‘jaligida – 5 137 (yoki 20,3 %) ta, xizmat sohasida – 4 445 (yoki 17,6 %) ta va qurilish sohasida – 1 522 (yoki 
6,0 %) tani tashkil etgan.

1-rasmIqtisodiy faoliyat turlari kesimida 2020-2024-yillar davomida yangi tashkil etilgan kichik korxona va 
mikrofirmalar soni, birlik1

2024-yil yanvar–dekabr oylarida Surxandaryo viloyatida ko‘plab kichik korxona va mikrofirmalar yangidan 
tashkil etilgan.

2024-yil yanvar–dekabrda iqtisodiy faoliyat turlari bo‘yicha eng ko‘p kichik korxona va mikrofirma savdo 
sohasida – 1 906 ta, sanoatda – 1 033 ta, qishloq, o‘rmon va baliqchilik xo‘jaligida – 615 ta yangidan tashkil 
etilgan.

Viloyatning tumanlari va shaharlari kesimida tahlil qilinganda, eng ko‘p kichik korxona va mikrofirma Termiz 
shahrida – 909 ta, Denov tumanida – 531 ta va Jarqo‘rg‘on tumanida – 477 ta yangidan tashkil etilgan.

Xususan, so‘nggi yillarda aholining keng qatlamini tadbirkorlikka jalb qilish va ularning daromad manbalarini 
kengaytirishga qaratilgan “Har bir oila — tadbirkor”, “Yoshlar – kelajagimiz” va boshqa ijtimoiy dasturlar doirasida, 
shuningdek, “Har bir yoshga – bir gektar” loyihalari orqali imtiyozli kreditlar ajratilib, mingdan ziyod oilalarni 
qamrab olishga erishildi. Mazkur dasturlar hududlarda aholining tadbirkorlik faoliyati bilan shug‘ullanishi, uning 
turmush tarzini yaxshilash va ish bilan bandligini oshirish uchun turtki bo‘lib xizmat qilmoqda.

2-rasm. Yangi tashkil etilgan kichik korxona va mikrofirmalar bo‘yicha eng yuqori ko‘rsatkichga ega bo‘lgan shahar 
va tumanlar, birlikda2

1	  https://www.surxonstat.uz/uz/
2	  https://www.surxonstat.uz/uz/

Shu bilan birga, orttirilgan tajriba hamda xalqaro amaliyot kompleks va o‘zaro bir-birini to‘ldiruvchi kredit 
olish imkoniyatlaridan iborat bo‘lgan yaxlit tizimni shakllantirishni taqozo etmoqda.

T A D Q I Q O T  M E T O D O L O G I YA S I
Tadqiqotda ilmiy abstraksiyalash, guruhlash, qiyoslash, retrospektiv va istiqbolli tahlil, empirik tahlil hamda 

boshqa uslublardan foydalanildi. Maqolada qiyosiy taqqoslash usuli asosida mintaqa iqtisodiyotini rivojlantirishda 
xususiy tadbirkorlikning tashkiliy-huquqiy asoslari mamlakatimizdagi mavjud asoslar bilan taqqoslanib, tegishli 
xulosalar shakllantirildi.

T A H L I L  V A  N A T I J A L A R
Kichik korxona va mikrofirmalar faoliyati natijalari bo‘yicha o‘tkazilgan tanlanma kuzatuv ma’lumotlariga 

ko‘ra, ushbu subyektlarning ishbilarmonlik muhiti holati tahlil qilinganda, korxonalar tomonidan o‘zlarining 
umumiy iqtisodiy vaziyati o‘tgan yillarning mos davriga nisbatan yaxshilangan deb baholangan. Jumladan, 
2020-yil IV choragida bunday fikr bildirgan korxonalar ulushi 64,6 %ni tashkil etgan bo‘lsa, bu ko‘rsatkich 2024-
yilda 42,2 %ga tushgan. Bu esa 2020-yil IV choragiga nisbatan 22,4 %ga kamayganini ko‘rsatadi. Mazkur holat 
iqtisodiy faollikning barqarorligi pasaygani, talab va taklif muvozanatining ayrim tarmoqlarda izdan chiqqani yoki 
tashqi omillar (global inflyatsiya, logistik muammolar va moliyaviy kirish imkoniyatlarining qisqarishi) ta’sirida 
yuzaga kelgan bo‘lishi mumkin.

Shuningdek, iqtisodiy vaziyatini o‘zgarishsiz deb baholagan korxonalar ulushi 2020-yil IV choragida 29,8 
%ni tashkil etgan bo‘lsa, bu ko‘rsatkich 2024-yil IV choragida 44,8 %ga yetgan. Ya’ni 15,0 %ga oshgan. Bu 
esa tadbirkorlar tomonidan ehtiyotkorona qarashlarning kuchaygani, biznes muhitdagi noaniqliklar ortganini 
bildiradi. Korxonalar innovatsion yechimlarga o‘tishga ehtiyotkorona yondashmoqda yoki mavjud sharoitda 
rivojlanishga emas, mavjud holatni saqlab qolishga urg‘u bermoqda.

O‘z navbatida, iqtisodiy vaziyatini yomonlashgan deb hisoblagan korxonalar ulushi 2020-yil IV choragida 
5,6 % bo‘lgan bo‘lsa, 2024-yil IV choragida bu ko‘rsatkich 13,0 %ga yetib, 7,4 %ga oshgan. Bu salbiy 
dinamikani shakllantiruvchi omillar sifatida energetika va logistika xarajatlarining o‘sishi, soliq yukining nisbiy 
ortishi, shuningdek, moliyalashtirishga kirish imkoniyatlarining kamayishi kabi ichki va tashqi omillarni ko‘rsatish 
mumkin.

Tahlil shuni ko‘rsatadiki, kichik biznes va mikrofirmalar sonining o‘sishi, ularning faoliyat samaradorligining 
o‘zgarishi faqat miqdoriy ko‘rsatkichlar bilan emas, balki sifat jihatdan ham baholanishi lozim. Ishbilarmonlik 
muhiti faqat makroiqtisodiy ko‘rsatkichlar emas, balki subyektiv baholashlar, bozor kayfiyati, regulyator siyosat 
va infratuzilma bilan bevosita bog‘liq.

Ushbu tadqiqotni amalga oshirish jarayonida bir qator muhim savollar yuzaga keldi va ularga quyidagicha 
asosli javoblar shakllantirildi:

O‘zbekistonda tadbirkorlikni rivojlantirish uchun qanday ishlarni amalga oshirish kerak?
Tadbirkorlarga marketing strategiyalarini ishlab chiqishda qanday ko‘mak berish lozim?
Xususiy tadbirkorlik rivojlanish samaradorligini oshirish uchun qanday chora-tadbirlar ko‘rish zarur?
Tadqiqot davomida ushbu savollarga tahliliy yondashuv asosida quyidagi xulosalar shakllantirildi: hududiy 

infratuzilmani modernizatsiya qilish, soliq va kredit siyosatini yanada liberallashtirish, biznes-inkubatorlar 
va ko‘maklashuvchi markazlar tarmog‘ini kengaytirish orqali xususiy tadbirkorlik subyektlari faoliyatining 
barqarorligini ta’minlash mumkin. Bundan tashqari, tadbirkorlar uchun raqamli savodxonlik va marketing 
bo‘yicha treninglar, xalqaro ko‘rgazmalar va platformalarga kirish imkoniyatini yaratish orqali ularning 
raqobatbardoshligini oshirish ham muhim yo‘nalishlardan biridir.

X U L O S A  V A  T A K L I F L A R 
O‘tkazilgan tahlil natijalari shuni ko‘rsatdiki, kichik biznes va xususiy tadbirkorlik O‘zbekistonning barqaror 

iqtisodiy rivojlanishida hal qiluvchi o‘rin tutmoqda. Tanlanma kuzatuvlar asosida aniqlangan statistik ma’lumotlar 
kichik tadbirkorlik subyektlarining makroiqtisodiy muhitdagi o‘zgarishlarga nisbatan sezuvchanligini, ularning 
ishbilarmonlik muhiti haqidagi subyektiv baholari orqali yaqqol namoyon bo‘lishini tasdiqladi.

Shuningdek, xalqaro tajribada (OECD, UNCTAD, IFC kabi tashkilotlar tadqiqotlariga ko‘ra) kichik biznes 
subyektlarini qo‘llab-quvvatlashda quyidagi tamoyillar asosiy omil sifatida tan olingan: barqaror moliyalashtirish, 
inklyuziv o‘sish, raqamli inklyuziya, fiskal imtiyozlar va institutsional soddalik. O‘zbekistonda ham mazkur 
yo‘nalishlarda ijobiy siljishlar kuzatilayotgan bo‘lsa-da, mavjud natijalarni mustahkamlash va tizimlashtirish 
dolzarb vazifa bo‘lib qolmoqda.

Shu asosda, xalqaro standartlarga muvofiq quyidagi tavsiya va takliflar ishlab chiqildi:

Raqamli infratuzilmani kengaytirish. Kichik biznes uchun qulay raqamli xizmatlar (masalan, e-hisob, onlayn 
soliq deklaratsiyasi, kredit scoring tizimi)ni joriy etish orqali operatsion samaradorlikni oshirish lozim.

Moliyaviy inklyuziya va ESG prinsiplariga asoslangan qo‘llab-quvvatlash mexanizmlarini kengaytirish. 
Past foizli kreditlar, ESG (Environmental, Social, Governance) ko‘rsatkichlariga asoslangan grantlar va xususiy 
sektorni moliyaviy risklardan himoyalovchi kafolat mexanizmlari joriy qilinishi tavsiya etiladi.

Kichik biznes uchun eksport salohiyatini rivojlantirish. Mahalliy tadbirkorlarning global yetkazib berish 
zanjirlariga qo‘shilishi uchun logistika infratuzilmasini takomillashtirish, eksport kafolatlari va xalqaro sertifikatlash 
xizmatlarini subsidiyalash zarur.

Inson kapitaliga sarmoya kiritish. Tadbirkorlar uchun zamonaviy biznes-ko‘nikmalar (marketing, moliyaviy 
savodxonlik, digital skills) bo‘yicha modulli ta’lim va mentorlik dasturlarini kengaytirish kerak.

Normativ-huquqiy muhitni liberallashtirish. Kichik tadbirkorlik subyektlari uchun hisobot berish, litsenziyalash 
va soliq tartibotlarini soddalashtirish orqali ularning rasmiy sektor bilan integratsiyasini kuchaytirish muhim.

Tarmoq va klasterlashuv siyosatini rivojlantirish. Kichik biznes subyektlarini klasterlash asosida 
ixtisoslashtirish, ularni sanoat zonalari va innovatsion hududlarga birlashtirish orqali sinergetik natijalarga 
erishish mumkin.

Barqarorlik va yashil iqtisodiyot tamoyillarini integratsiyalash. SDG (Sustainable Development Goals) 
doirasida ekologik barqarorlikka yo‘naltirilgan ishlab chiqarishni rag‘batlantirish – ekologik toza texnologiyalarga 
o‘tish va uglerod izini kamaytirish bo‘yicha imtiyozlar berish lozim.

Xalqaro hamkorlikni kengaytirish. BMT, UNDP, ITC, JICA va boshqa xalqaro moliyaviy va texnik institutlar 
bilan loyihaviy hamkorlik asosida kichik biznesni qo‘llab-quvvatlovchi mexanizmlarni kuchaytirish tavsiya etiladi.

Ushbu takliflarning amaliyotga tatbiq etilishi O‘zbekistonda kichik biznes va xususiy tadbirkorlik 
subyektlarining iqtisodiyotdagi rolini yanada mustahkamlashga, barqaror va inklyuziv rivojlanish tamoyillariga 
asoslangan iqtisodiy modelni shakllantirishga xizmat qiladi.

